
Kerweredd 2025 

 

Ei guude do unne, ihr klatscher un winger, 

ihr Werschtscheresser un Flaschebiertringer, 

Wonn ich do howwe steh im Hemd un 

Zylinder, 

de Autoscooter hupt un uff em Karussel hogge 

lachende Kinder, 

donn is, un do driwwer sin mer al froh, 

Ofang August un die Rämschter Kerb is do 

 

Es ganze Joahr iwwer dud de Kerbverein 

plane,  

was ned rischdisch leeft lengt er in rischdische 

Bahne, das zur Kerbezeit in Ramscht, des alles 

do steht, un jeder mim lächeln über de 

Kerbplatz geht. 



Aach ich du es Joahr iwwer gugge und 

lausche, wer dud mid wem welche 

Informatione ausdausche,  

wer dud wie wirrer maßlos iwwertreiwe, 

damit ich was heb um in die Kerbredd zu 

schreibe. 

 

Doch isch glaab so mancher häld sich 

irgendwie zurigg, 

ewwer ich koan nur saage wir hewwe des 

Glick, das die do driwwe im Rathaus haalde 

sich selten zurück. 

Do werd immer was verzappd un aach net 

fremdgeschämt, 

un deshalb wern se achimmer als erstes in de 

Kerbredd erwähnt. 

 



De aah oder oanner hoads vielleicht schon 

geseje im Rathaus unne soll en 

Bürgerschnellschalter entsteije. 

 

Iwwer die Wortwahl kann isch wergglich nur 

Lache, denn schnell geht do driwwe nur es 

Feierowend mache. 

 

Des was des kost, hättmer net misse 

investieren, sondern mer sollt oafach e 

bissjebesser uff de Kunde, also wir Bürger 

reagieren  

 

Ned nur Onlinetermine vergewwe sondern 

wenn mer Zeit hod aach mol flexibel reagieren 

un sich ooafach besser oafach besser für die 

Bürger engagieren. 

 



De Bürgermeister vor Ort nimmt viele Termine 

war, mohl sieht mern dort, mohl steht er da. 

Un bei so viele Termine koann`s schun mol 

bassieren, das mer ned dud alles rischdisch im 

Kalender fixieren, 

Und so wäre es auch fassd bassierd, das de 

Niels is e Stunn zu spät uff e Beerdigung 

maschiert. 

Nur en Mitarbeiter der hoads besser gewissd, 

sonst wär d Niels uff de Friedhof un häd die 

Trauergesellschaft vermissd. 

Un isch woaas aach ned ob ihr`s hebt 

regestrierd, Mühltal wird vun traurische 

Smylies regierd. 

An jedem Ortseingang, un do driwwer sin mer 

ned froh, hängd so en Ding, un wennde 31 

fährst guggsd dich grimmich oh. 

Un wannde wohie kimmst un es dud oaner 

grimmich gugge, 



do machst de das de schnell fort kimmst ohne 

zu zugge. 

Denn do ziehe die Leit schnell ihr Resume : 

Wannde nooch Mühltal kimmst, wersd de 

grimmich ogeggugd un des is ned schee, 

vielleicht sollt mer ofach um Mühltal 

freundlich zu mache, die Tafeln uff 35 

Stunnekilometer oistelle, do dunn die Smilies 

öfter lache. 

 

In Ramscht da is es Tradition, am erste Mai 

wird gelaafe un des seit vielen Jahren schon, 

Verschiedene Statione wern do abgerattert un 

am end hat man in Traase alles abgeklappert, 

Vun do aus geht’s dann meisten hoam des 

dacht sich unsern joddPeee   

Ach ich leg mich jetzt zur moiner Ramona o 

des werd so scheee 



Uffem weg hoam beim elias sich un de Gattin 

noch en kalppsandwitsch mit gebracht, 

Die werd sich freue über des esse hat er sich 

gedacht, 

 do werrn donn heit owend noch wunder 

vollbracht 

Doch zum entsetze vum Jodpee dud er bei 

seine eltern in de wohnung stehen, 

doch vun de Ramona koane spur das kann 

unsern Jodpee net verstehen  

des Handy gezückt uff whatsapp gedrückt un e 

nachricht an die liebste geschriwwe  

ey Baby wann kimmst du denn haom ich 

woard schun uff dich  

doch die Ramona antwortet fragend den JP, 

sach ma hast du en stich,  

Wir sinn zusamme gezoe in die schee siedlung 

und do hock isch und wart uff disch 



Des ganze spiel ging donn 4x mol so bis de 

Jodpee hat sich in sei Kinnerzimmer gelegt 

Der owend war dann doch schon ganz schee 

ausgedehnt  

Bevor er donn wieder in die Siedlung fährt 

wird noch beim Örtlichen Friseur eingekeehrt 

Do sagt er dann Friseurmeister mach mich 

bitte schick für moi Fraa  

Doch als er der Ramona entgegentritt schaut 

die net so wunderbar 

De Jodpee is direkt uff em Friseurmeister stuhl 

oigecheckt un donn ach ziemlich schnell 

eingepennt 

Uffgewacht is er erst als es war zu spät die 

Hoarn waren donn doch sehr kurz weggemäht 

Jodpee vun ihr owwe jetzt moin rat nach em 

erste mai hast du des nächste mal bitte die 

richtige Adresse parat  



Un am beste gehste vor her zum Friseur da 

passiert dir ach net noch e mol so e malöör  

 

Die negst Geschid zu erzähle fällt mer ned 

ganz so schwer weil die honneld unner annern 

vun de Rämschter Feuerwehr. 

Die wurd Nachts zu em Oisatz alamierd, 

bei ner Familie uffem Lohberg war was 

bassierd. 

Die Familie dunn mit Sicherheit einische 

kenne. 

Aus Datenschutzrechtliche Gründe derf isch 

de Name ned nenne. 

Ewwer oans is Tatsach un so foahr isch aach 

fort, die Feierwehr is ned des erste mol bei 

denne vor Ort. 

Doch de Alamierungsgrund dismol häd koaner 

errode, do druff du isch wedde. 



Es gald nämlich midde in de Noachd a Person 

aussem Goarddeteisch zu redde. 

Un die Feierwehrleitstell dud 

Computerunterstützt alamieren, 

Un do kann man ned mehr uff die Lage 

Händisch reagieren, 

Un so wurd halt audomadisch un ohne 

Verstand, e Rettungsbot un e Drohn zum 

Goardedeisch uff de Lohberg entsannt. 

Als die Rämschter Feierwehr is uff em Lohberg 

angekomme, woar die Person schun „Gott sei 

dank“ aussem Goardedeisch entnumme un 

aach koa Drohn un Rettungsboot mussd mer 

kumme. 

Ansonsten zu saache gibt’s ned mehr viel, 

außer es woar nadierlisch Alkohol im spiel. 

En Tipp zum Schluss will isch doch ned 

versäume, Vielleicht solld er ooafch de 

Goardeteisch einzäune, orrer einfach ned 



mehr soviel tringge, do tut aach koaner im 

Deisch versinke. 

 

So ihr Leit des wers gewese, die Kerweredd is 

vorgelese. 

Wenns eisch gefalle haod kennd er jetzt 

applaudieren, orrer mir un meine Borsche was 

zum tringge spendieren. 

Un es Programm für heidi s aach noch ned 

vorbei, denn gleisch haachd de Sascha un sei 

Friends kräftisch in die Taste noi. 

Un moje um 11 do wern mer all froh, seit ihr 

hoffentlich all wirrer  zu unserm Frieshoppe 

do. 

Un dann am Owend, was soll ich euch saache 

speelt mol wirrer die Stage Diva noch veele 

Jahre. 

Machts gut ihr Leid, bleibd glicklich un froh, 

denn die Rämschter Kerb is do. 



 

 


